
Ευχή εις φωτισμόν 

 

Εὺχὴ εἰς φωτισμὸν 

Κύριε Ἰησοῦ Χριστὲ ὁ Θεὸς  ἡμῶν, ὁ ἐνοικήσας εἰς τὰς καρδίας τῶν 

δώδεκα Ἀποστόλων ἀνυποκρίτως διὰ τῆς Χάριτος τοῦ παναγίου σου 

Πνεύματος, τοῦ κατελθόντος ἐν εἴδει πυρίνων γλωσσῶν, καὶ τούτων τὰ 

χείλη ἀνοίξας ἤρξαντο λαλεῖν ἑτέραις γλώσσαις, αὐτὸς Κύριε Ἰησοῦ Χριστὲ 

ὁ Θεὸς  ἡμῶν, ἐξαπόστειλον αὐτὸ τὸ Πνεῦμα σου τὸ Ἅγιον  ἐπὶ τὸν δοῦλον 

σου .... καὶ ἐμφύτευσον εἰς τὰ ὦτα τὰ τῆς καρδίας αὐτοῦ, τὰ ἱερὰ γράμματα, 

ᾧ ἡ χείρ σου ἡ ἄχραντος ἐν πλαξὶ διεχάραξε τῷ νομοθέτῃ Μωσῇ· νῦν καὶ 

ἀεὶ καὶ εἰς τοὺς αἰῶνας τῶν αἰώνων. Ἀμήν.  

 

Κύριε Ἰησοῦ Χριστὲ ὁ Θεὸς  ἡμῶν, ὁ ἐνοικήσας καὶ φωτίσας τὰς καρδίας 

τῶν εἴκοσι τεσσάρων πρεσβυτέρων, καὶ τῶν ἁγίων σου μαθητῶν καὶ 

Ἀποστόλων, καὶ τῶν ἁγίων ἀποστόλων καὶ εὐαγγελιστῶν σου, Ἰωάννου, 

Ματθαίου, Μάρκου καὶ Λουκᾶ· ὁ ὑπομνήσας καὶ φωτίσας τὸν ἅγιον 

πρωτομάρτυρα Στέφανον, αὐτὸς καὶ νῦν Κύριε, φώτισον τὴν καρδίαν τοῦ 

δούλου σου .... πρεσβείαις τῆς ὑπερευλογημένης Δεσποίνης ἡμῶν 

Θεοτόκου καὶ ἀειπαρθένου Μαρίας, δυνάμει τοῦ Τιμίου καὶ ζωοποιοῦ 

Σταυροῦ, τοῦ Τιμίου ἐνδόξου προφήτου Προδρόμου καὶ βαπτιστοῦ 

Ἰωάννου, τῶν ἁγίων ἐνδόξων καὶ πανευφήμων Ἀποστόλων, τοῦ ἁγίου 

Ἀποστόλου Ματθία, τῶν ἁγίων μαρτύρων Ἀγαπητοῦ, Προκοπίου, Φιλητοῦ 

καὶ πάντων σου τῶν ἁγίων. Ὅτι σὺ εἶ ὁ φωτισμὸς τῶν ψυχῶν καὶ τῶν 

σωμάτων ἡμῶν, καὶ σοὶ τὴν δόξαν ἀναπέμπομεν, σὺν τῷ ἀνάρχῳ σου 

Πατρί, καὶ τῷ Παναγίῳ καὶ ἀγαθῷ καὶ ζωοποιῷ σου Πνεύματι, νῦν καὶ ἀεὶ 

καὶ εἰς τοὺς αἰῶνας τῶν αἰώνων. Ἀμήν.  

 


